
Tier la tatta 

Ina pintga mattatscha raquenta: Avon entginas jamnas havein Martin ed jeu 

visitau nossa tatta. Leu eis ei bia pli bi che a casa damai che nossa tatta ha 

adina peda per nus. Era fagein nus ensemen cun nossa tatta massa legras 

caussas. Inagada essan nus i egl uaul. Nus havevan tut nossas tastgas plein 

fantasia. E lu eis ei iu liber. Ei fuva in ver eveniment sche nus s’imaginavan per 

exempel ch’ina gronda plonta seigi in gigant. Era els craps che fuvan ell’umbriva 

vesevan nus differents animals. Gronds falians levan tschappar nus, mo in 

dinosaur ha impediu quei. Lu mira in piertg selvadi davos ina plonta viadora.  

Martin ha detg, ei seigi in detg pulit piertg selvadi, perquei ch’el hagi mirau schi 

cordial sin el. Lu vein nus udiu co in gigant runcava smisareivlamein. 

Mintgagada ch’el expirava deva ei in stemprau che fageva stremblar las caglias 

e  nus temevan pulitamein. 

Cheu ha nossa tatta priu nus en sia bratscha ed ha consolau nus: “ Affons, tgei 

essas vus era per temeletgs,“ scheva ella allura. “Tut quellas figuras existan gie 

mo en vossa fantasia!”Tatta gi, ch’ei seigi bia aschia ella veta. Mintgaton vesien 

ins gnanc las caussas aschia co ellas ein per propi. Nus seschein far sterment, ni 

nus fagein schizun legher sur dad autra glieud mo perquei ch’els ein auters che 

nus. Avon che nus fagein beffas sur dad auters stuessan nus studegiar 

exactamein pertgei che nus fagein quei. Pertgei, forsa sezuppa davos ina goba, 

nauscha dunna ina tresta e solitaria tatta. Enstagl da rir ora ella fuss ei bia 

meglier dad inagada visitar ella. Ni cheu ei il giuven ch’ei adina 

malemperneivels e garmadis. Forsa eis el trests perquei ch’el ha negins amitgs. 

Sch’ins envida el da separticipar a nos giugs ha el negin motiv pli dad esser 

nauschs e vilaus. Igl ei lev dad esser amitg cun carstgauns ch’ein buns e cars. 

Bia pli grev eis ei dad esser buns ed emperneivels cun quels che nus vein buca 

schi bugen. Mo Jesus vess bugen  che nus agessen taluisa. El ei ius ordavon cul 

bien exempel e mussau a nus che quei va. El ha bugen tut ils carstgauns e less 

che tuts vegnien in gi tier el en tschiel. „ Suandei pia era vus siu exempel e 

beffegei ni persequitei buca concarstgauns perquei ch’els ein auters che vus ni 

han auters interess che la pluralitad. Nus essan tuts affons da Diu. 

